
RETRONIMIYADA NEONIM VA RETRONIM ZIDDIYATI
Xolmonova Sadoqat Abdubannoyevna
O‘zMU O‘zbek tilshunosligi
kafedrasi o‘qituvchisi, PhD. 
E-mail: sadoqat87@gmail. com

Annotatsiya. Tilda qayta nomlash ehtiyojidan kelib chiqib hosil bo‘lgan birliklardan biri retronimlar hisoblanadi. Ilk bor Frank Mankiyevich tomonidan ishlatilgan bu atama Uilyam Safire tomonidan ommalashgandan so‘ng turli tillardagi retronimlar, ularning tarkibiy qismlari haqida bir qancha ilmiy ishlar yaratildi, tadqiq qilindi. Ushbu maqolada o‘zbek tilidagi retronimlar, ularning paydo bo‘lishiga sabab bo‘lgan neonimlar va ular o‘rtasida ziddiyat haqida so‘z boradi. Jamiyat taraqqiyoti o‘zbek tilining lug‘at boyligida ham o‘z aksini topmoqda. Uning natijalaridan biri esa tilimizda retronimlar sifatida gavdalanmoqda. Retronimiya hodisasi uzvlari orasidagi ichki bog‘liqlik va ziddiyatni turli misollar yordamida ko‘rsatib berishga harakat qilamiz. 
Kalit so‘zlar: retronim, protonim, neonim, giponim, giperonim, kontrast. 
Abstract. Retronyms are linguistic units that arise from the need to rename existing terms. Coined by Frank Mankiewicz and popularized by William Saphir, retronyms have been extensively studied in various languages. This article explores retronyms in the Uzbek language, focusing on the neonyms that prompted their emergence and the conflicts that arise between them. The evolution of society is reflected in the vocabulary of the Uzbek language, resulting in the creation of retronyms. By examining different examples, we aim to demonstrate the interconnection and conflict between these elements within the realm of retronymy. 

Аннотация. Одним из языковых явлений, возникших в результате необходимости переименования в языке, являются ретронимы. Этот термин впервые был использован Фрэнком Манкевичем, а после его популяризации Уильямом Сафиром было создано и исследовано множество научных работ, посвящённых ретронимам в разных языках и их составным частям. В данной статье рассматриваются ретронимы в узбекском языке, неонимы, ставшие причиной их появления, а также противоречия между ними. Развитие общества находит отражение и в лексическом составе узбекского языка. Одним из результатов этого процесса является появление ретронимов в нашем языке. В статье предпринимается попытка показать внутреннюю взаимосвязь и противоположность между элементами ретронимии на различных примерах. 
Ключевые слова: ретроним, прoтоним, неоним, гипоним, гипероним, контраст. 

Kirish. Har bir tilning lug‘at boyligi uzoq davom etgan tarixiy jarayonda tarkib topadi va rivojlanib boradi. Tilni xalqdan va jamiyatdan ayri holda tasavvur qilish va o‘rganish mumkin emas. Ma’lum bir tilni tashkil etgan so‘zlarda jamiyat hayotining butun jihatlari va xususiyatlari to‘g‘ridan to‘g‘ri aks etadi. Jamiyatda bo‘layotgan o‘zgarishlar, rivojlanishlar natijasida tilning lug‘at boyligida ham turli yangi tushunchalar paydo bo‘lib boradi yoki ayrimlari muomaladan chiqib ketadi. “Har bir milliy tilda so‘z va tushunchalarning hammaga ma’lum bo‘lgan, cheklangan muayyan zahirasi bo‘ladi. Ularsiz qayerda yashashidan, madaniyati, texnikasi, iqtisodiyoti qanday bo‘lishidan qat’i nazar jamiyatning birorta a’zosi ham o‘z fikrini bildira olmagan bo‘lardi. 
Til o‘z tarixi davomida butunlay o‘zgarib ketishi, boyishi va maxsus leksikasini yo‘qotib, qashshoqlashishi mumkin, ammo u hech qachon asosiy jamg‘armani boy bermaydi. Uni yo‘qotish tanazzul bilan teng bo‘lar edi”. [Abayev V. I., 1949:16]
Jamiyatda sodir bo‘layotgan o‘zgarishlar natijasida tilning lug‘at boyligida ham yangi tushunchalar paydo bo‘la boshlar ekan, ularga doim ham yangi nom berilavermaydi. Ya’ni texnologiyadagi rivojlanishlar, ilmiy yutuqlar va boshqa turli holatlarda paydo bo‘lgan tushunchalar shu kungacha mavjud so‘zdan ajratiladi va buning natijasida tilda retronimlar paydo bo‘ladi. 
Adabiyotlar tahlili. “Retronim” atamasini ilk bor 1980-yil o‘sha vaqtdagi AQSH Milliy jamoat radiosining prezidenti Frank Mankiyevich ishlatgan. Oradan yillar o‘tib muxbir Uilyam Safirening “Nyu York tayms” sahifalaridagi “Til to‘g‘risida” nomli maqolasi tufayli bu atama keng tarqaldi. Retronimiyaga yondashuv dastlab jurnalistika sohasida paydo bo‘lgan bo‘lsa ham, keyinchalik bu masala tilshunoslar diqqatini ham o‘ziga tortdi. Fransuz faylasufi Jak Derrida esa paleonimiya atamasidan foydalandi. 
Ksidopoulos va Lazananing yunon tilidagi retronimlar izohi bo‘yicha yozgan tadqiqotida [Xydopoulos, G., Lazana, I., 2014] retronimik qatorning tarkibiy qismlari hisoblangan protonim, neonim va retronim tushunchalari o‘zaro farqlanadi. Iso Sari o‘zining retronimlar haqidagi maqolasida [Sari I., 2013] retonimlarning neologizmlarning bir turi sifatida e’tirof etadi. Ma’rufjon Yo‘ldoshev esa [Yuldashev M., 2020] o‘zbek tilidagi retronimlar haqida bahs yuritar ekan, ularning neologizmlar bilan aloqasi murakkab ekanligini ta’kidlab, bu masalaga alohida yondashish zarurligi haqida fikr yuritadi. K. Mxitaryan ingliz tilidagi retronimlar haqida tadqiqot olib borib [Mxitaryan K., 2004], o‘z dissertatsiyasida retronimlarning palindromiyaning bir turi sifatidagi ko‘rinishiga ham e’tibor qaratadi. 
Biz esa ushbu maqolamizda o‘zbek tilidagi retronimiya va uning qismlari o‘rtasidagi ziddiyat haqida ma’lumot beramiz. 
Tadqiqot metodologiyasi. Ushbu maqolada qiyoslash, etimologik, tasniflash va tavsiflash, so‘zlarni semantik tahlil qilish usullaridan foydalanildi. 
Tahlil va natijalar. Retronimlar nom sifatida mavjudligi sababli ot so‘z turkumiga mansub so‘zlar doirasida uchraydi. Retronimik qatordagi asosiy so‘z (protonim) asosan ot (ba’zan harakat nomi ham) turkumiga mansub so‘z bo‘lib, uning neonimi va retronimini hosil qilayotgan aniqlovchisi (yoki izohlovchisi) boshqa so‘z turkumida ham bo‘lishi mumkin. Avval retronimiyaning paydo bo‘lishiga nazar tashlasak:
1-qadamda protonim yakka holda mavjud bo‘ladi va o‘zida umumiylik ifodalaydi, turlarga bo‘linmaydi. 
2-qadamda neonim, ya’ni yangi tur hosil bo‘ladi va natijada avvalgi eski turni undan ajratish zarurati paydo bo‘ladi. 
3-qadamda yangi tur paydo bo‘lishidan oldingi tur qayta nomlanadi va u retronim deb ataladi. 
Guvohi bo‘lganimizdek, retronimiya hodisasida retronimlaring paydo bo‘lishi eng oxirgi bosqichda ro‘y beradi va ularning o‘ziga xosligi shundaki, har uchala uzv ham o‘z ma’no mustaqilligini saqlagan holda nutqda faol ishlatiladi. 
Ayrim hollarda retronimlarga eski nom sifatida qarab, eskirgan so‘zlar bilan tenglashtirish holatlariga ham duch kelamiz. Aslida, bu ikki hodisa teng emas. Neologizmlarning paydo bo‘lishi natijasida tilimizda mavjud qaysidir so‘z eskirib, iste’moldan chiqib ketishi mumkin. Bunda eskirgan so‘zdan nutqda foydalanish to‘xtaydi. Retronimiyada esa unday hodisa kuzatilmaydi. Neonimning paydo bo‘lishi avvalgi tushunchaning eskirishiga emas, qaytadan boshqa nom bilan nomlanishiga sabab bo‘ladi. Masalan, uyali telefonlar keng tarqalishidan sal avval hayotimizga peyjer qurilmasi kirib kelgan va bu so‘z neologizm sifatida mavjud edi. Uyali telefonlarning paydo bo‘lishi peyjer degan qurilmaning ham, bu so‘zning ham chiqib ketishiga sabab bo‘ldi va u so‘z istorizmga aylandi. Uyali telefonlarning rivoji avval ishaltilgan telefonlarni to‘liq yo‘qotib yubormadi, balki ularga boshqa nom berishimizga sabab bo‘ldi: uy telefoni, shahar telefoni kabi. 
/
Demak, retronimiyada yangilikning paydo bo‘lishi so‘zning eskirishiga emas, qaytadan nomlanishiga sabab bo‘ladi. 
Retronimik qatordagi birliklar o‘rtasida, albatta, semantik bog‘lanish mavjud bo‘lib, protonimlar o‘zida barcha turga oid semalarni, neonim va retronimlar esa bir-biridan farqlanish uchun differensial semalarni, shuningdek, protonim bilan birlashish uchun integral semalarni o‘zida tashiydi. 
Nimertis Lazana [Lazana N., 2012] bu jarayonni taksonomik jarayon sifatida ta’riflaydi. Uning fikricha, yangi nom va eski nom umumiy nomning taksonlari hisoblanadi. 
Retronimik qator birliklari o‘rtasidagi munosabat giponimiyaga misol bo‘la oladi. Bunda protonimlar giperonim darajasiga ko‘tariladi. Retronim va neonimlar esa giponimlar hisoblanadi. Protonimlar giperonim sifatida giponimlarning barcha belgilarini o‘zida jamlasa, giponimlar o‘rtasida farqlanish belgilari bo‘lishi shart. 
/
Gitara – qadimiy va keng tarqalgan torli musiqa asbobi. Ko‘pincha gitarada 6 ta tor bo‘ladi, lekin uning to‘rt, yetti, o‘n va undan ortiq torli ko‘rinishlari ham mavjud. Gitaralar dastlab faqat bir turli bo‘lgan. 1931-yil elektrogitaralar ixtiro qilingan. Keyinchalik gitaraning bu turi jazz musiqachilari o‘rtasida keng tarqalgan va hozirgi kunda pop musiqasining eng muhim asbobiga aylangan. Gitaraning bu turning paydo bo‘lishi avvalgi gitaraning qayta nomlanishiga sabab bo‘lgan: akustik gitara. Akustik gitara elektrogitara paydo bo‘lgandan so‘ng nomlangan retronim hisoblanadi. 
Demak, retronimning paydo bo‘lishi giponimiyaning boyishiga ham ta’sir qilar ekan. Yuqoridagi misolda ko‘rganimizday, “gitara”da har bir turning semalari mavjud, shuning uchun u giperonim. Elektrogitara va akustik gitarada esa umumiy gitara bilan integral, bir-biri bilan esa differensial semalar mavjud. Shu sababli ular “gitara” giperonimining giponimlari hisoblanadi. 
Retronimlarni semantik jihatdan tahlil qilishda ular va neonimlar o‘rtasidagi kontrastlikka alohida e’tibor qaratish muhim. Retronim va neonimlar bir umumiy tushunchadan o‘sib chiqadi, lekin o‘z ichida qarama-qarshilikka ham ega boladi. Nom sifatida umumiy nomga qo‘shimcha sifatida kelgan aniqlovchilar bu ziddiyatni ko‘rsatib beradi. Neonim tarkibidagi aniqlovchi vazifasidagi so‘z retronim tarkibida uning kontrasti kelishiga sabab bo‘ladi. Masalan, “rangli televizor” avvalgi turning tarkibiga “oq-qora” so‘zining qo‘shilishiga ta’sir qildi. Umumiy tushuncha (televizor) ayni bo‘lgani bilan ularning aniqlovchilari ziddiyatga kirishmoqda. Buni quyidagi misollarda ham kuzatish mumkin:
tabiiy o‘t – sun’iy o‘t
tabiiy teri – sun’iy teri
tabiiy soch – sun’iy soch
tabiiy tirnoq – sun’iy tirnoq
tabiiy kiprik – sun’iy kiprik
tabiiy gul – sun’iy gul
Jaloliddin Rumiy ta’kidlaganidek, “Har qanday ashyoning qiymati uning zidi bilan ayon bo‘ladi. Zidi bo‘lmagan narsani ta’rif etish imkoniyatdan tashqaridadir”. “Sun’iy” narsalarning paydo bo‘lishi uning zidi sanalgan “tabiiy” mahsulotlarning ham qayta nomlanishiga sabab bo‘ldi. Kontrastning yo‘qligi turning ham yo‘qligini anglatayotgan edi. Bu yerda tur ko‘payishiga aynan ziddiyat sabab bo‘lmoqda. 
Retronimiyada retronim va neonim ziddiyatga kirishganda protonim ularning bog‘liqligini eslatib turadi. 
Xulosa. O‘zbek tilidagi retronimlar haqida fikr yuritilgan ushbu maqolada retronimlarning paydo bo‘lishi, uning tarkibiy qismlari, neonimning retronim paydo bo‘lishidagi ahamiyati haqida ochib berishga harakat qildik. Neologizmlar jamiyat taraqqiyoti natijasida vujudga kelar ekan, ular qarshisida paydo bo‘lgan birliklarni qayta nomlash zarurati retronimiyaga sabab bo‘lishini ko‘rib chiqdik. Neonim va retronim o‘rtasidagi baho semalariga e’tibor berdik. Tilshunoslikda neologizm hodisasi atroflicha o‘rganib chiqilgan, tahlil qilingan. Nisbatan yangi hodisa hisoblangan retronimlarni tadqiq qilish, ularning struktural, semantik xususiyatlarini o‘rganish, lug‘atlarda berilish tamoyillarini tahlil qilish tilshunoslikda navbatdagi masalalardan biridir. 

